
         PATOGENLİK AMİLLƏRİ.Stafilokokların patogenlik amillərinə hüceyrə komponentləri, aqressiya fermentləri və toksinlər aiddir.

            Stafilokoklar (Staphylococcus aureus) ilk dəfə R.Kox tərəfindən 1878-ci ildə aşkar edilmişdir.1880-ci ildə Paster furunkul möhtəviyyatından onları əldə etmiş,1884-cü ildə Rozenbax təmiz kulturasını almış və ətraflı öyrənmişdir.Stafilokoklar Micrococcaceae ailəsinə daxildir.
       Patogen stafilokoklar ekzo- və endotoksinlər əmələ gətirirlər.Onlar 25-dən artıq zülal təbiətli toksinlər və patogenlik fermentləri sintez etmək xassəsinə malikdir.α, β, γ toksinləri hemolitik letallıq və dermonekrotik xassəyə malikdir.Bundan başqa qida zəhərlənmələri törədən enterotoksin, leykositləri parçalayan , sümük iliyinin hemotoblastlarına və sinir hüceyrələrinə məhvedici təsir göstərən leykosidin, plazmanı pıxtalaşdıran plazmakoaqulaza fermenti ifraz edir.
       Plazmakoaqulaza fermenti termostabil xassəyə malik olub, patogen stafilokoklar tərəfindən daim ifraz olunur.Ona görə də stafilokokların patogen növlərini qeyri-patogen növlərindən fərqləndirmək üçün onların plazmakoaqulyasiya xassələrindən istifadə edilir.
      Patogen stafilokoklar fibrinolizin, lesitinaza, hialuronidaza, stafilokinaza ,dezoksiribonukleaza proteinaza, lipaza, fosfataza və s. kimi patogenlik fermentləri ifraz edir.
     Patogen stafilokokların bulyon kulturalarının filtratında dovşan eritrositlərini bir-birinə yapışdıran hemaaqlütinin müşahidə olunur.Bu mikroblar leykositlərin faqositoz qabiliyyətini zəiflədir.Antifaqositoz maddə termostabil olub, 80-90°C temperatura dözür.Həmin maddədən hazırlanmış autovaksin xroniki stafilokok xəstəliyi olan şəxslərin qanında aqlütininlərin, presipitinlərin,opsoninlərin əmələ gəlməsinə səbəb olur.
         Son zamanlar müəyyən edilmişdir ki, bir çox stafilokok ştammları penisillini parçalayan xüsusi pensillinaza fermenti ifraz edir.Qızılı-sarı  və limonu-sarı piqmentlər ifraz edən stafilokoklar daha yüksək toksigen xassəyə malikdir.

Hüceyrə komponentlərinə mikrokapsula və hüceyrə divarı komponentləri aiddir.Mikrokapsula hüceyrəni faqositozdan qoruyur, mikrobların adhezivliyini və toxumalarda yayılmasını təmin edir. Hüceyrə divarı komponentləri neytrofillər üçün xemoattraktant rolu oynamaqla, makrofaqlarda İL-1 sintezini sürətləndirməklə və komplement sintezini aktivləşdirməklə iltihabi reaksiyaları induksiya edir. Teyxoat turşusu komplementi alternativ aktivləşdirir, həmçinin epitel hüceyrələrinin səthinə adheziyanı asanlaşdırır. Yuxarıda göstərildiyi kimi A proteini İgG molekulunun Fc –fraqmentini qeyri-spesifik olaraq birləşdirir, bu da komplement komponentlərinin klassik və alternativ yolla aktivləşməsinə səbəb olur.komplementin aktivləşməsi müxtəlif yerli və sistemli reaksiyaların əmələ gəlməsi ilə nəticələnir.
Aqresiyya fermentləri bakteriyaların toxumalara  invaziyasını, onların yayılmasını və müdafiə amillərindən qorunmasını təmin edir.
KOAQULAZA- protrombinlə qarşılıqlı təsirdə olaraq trombinəoxşar maddə əmələ gətirməklə, zərdabın laxtalanmasına səbəb olur, bununla da stafilokoklar müdafiə amillərinin təsirindən qorunur. Bu ferment patogenlikdə xüsusi rola malik olduğundan  bütün stafilokokları koakulaza –musbət (S.aureus) və koaqulaza-mənfi (S.epidermidis və S.saprophyticus) olmaqla 2 qrupa bölünür. Koaqulazanı  <clumping factordan> ferqlendirmək lazımdir. Bu amil S.aureus-un səthi komponenti olmaqla onun fibrinogen və fibrinə adheziyasını təmin edir. Bununla əlaqədar olaraq stafilokokları qan plazması ilə qarışdırdıqda pambıqvari aqreqatlar əmələ gəlir. Fibrinolizin fibrini parçalayaraq qan laxtasını əridir. Katalaza- bakteriyaları faqositlərin oksigendən asılı mikrobosid killinqindən qoruyur. Beta-laktamaza – beta-laktam antibiotiklərin molekullarını parçalamaqla, onları müvafiq antibiotiklərin təsirindən qoruyur.
Toksinləri. Stafilokoklar eritrositləri lizisə uğradan antigen təbiətli dörd hemolizin əmələ gətirir. S.aureus eyni zamanda bir neçə hemolizin sintez edir.
Alfa-hemolizin (alfa-toksin) əsasən xəstələrdən əldə edilmiş bakteriyalar tərəfindən ifraz edilir. Qoyun eritrositlərini tez bir zamanda lizisə uğratdığı halda, insan eritrositlərinə təsir etmir. Eksperimental heyvanların dərisi altına yeritdikdə nekrotik proses törədir, venadaxili yeritdikdə isə onları öldürür. Beta-hemolizin sfinqomielini parçaladığından bir çox hüceyrələrə,  o cümlədən eritrositlərə təsir göstərir. Delta-hemolizin kiçik molekullu birləşmə olub, detergent xassəyə malikdir. Bioloji membranlara təsir göstərdiyindən delta-hemolizin diareya törədə bilir. Qamma hemolizin insan eritrositlərinə zəif təsir edir, leykositləri də dolayı yolla lizisə uğratmaq xassəsinə malikdir.
Leykosidin insan və dovşan leykositlərinə sitotoksik təsir göstərməklə onları öldürür. Stafilokokların irin əmələ gətirməsi məhz bu toksinlə əlaqədardır. Bu toksin siklik-AMF sintezini aktivləşdirərək bağırsaqlardan suyun sorulmasına mane olmaqla ishala səbəb olur.
Eksfoliatinlər – epidermolitik təsirə malik olan bu toksinlər molekul kütləsi eyni olan 2 müxtəlif zülaldan (A və B) ibarətdir. A toksin xromosom genləri ilə kodlaşdırılır və termostabildir. B toksin isə plazmid genləri ilə kodlaşdırılır və termolabildir. Bu toksin epidermisin mukopolisaxarid matriksini parcalayaraq dəridə generalizasiyalı deskvamasiya – <<yanmış dəri>> sindromunun inkişafina səbəb olur.
Toksiki şok sindromu toksini (TSST-1) xəstələrdən əldə edilən bir çox S.aureus ştamları tərəfindən sintez olunur. Bu toksin həm də F-enterotoksin adlanır. Tipik superantigen olduğundan toxuma uyğunluğunun baş kompleksinin (MHC) ıı sinif antigenləri ilə birləşərək T-limfositlərin poliklonal stimulyasıyasına və bununla da spesifik simptomokompleksin –toksik şok sindromunun baş verməsinə səbəb olur.
Enterotoksinlər –coxsaylı fraksiyalara (A-E G-İ K-M ) malikdir. S.aureus ştamlarının təqribən yarısı bunlardan birini, yaxud bir neçəsini əmələ gətirir. Enterotoksinlər də TSST-1 kimi superantigen xassəyə malikdir. Termostabil olmaqla bağırsaq fermentlərinin təsirinə davamlıdırlar. Qida zəhərlənməsi törədə bilən əsas enterotoksinlər karbohidratlı və zülallı qidalarda inkişaf edən S.aureus ştamları tərəfindən sintez edilir. B enterotoksininin 25 mkq-nın qəbulu qusma və ishala səbəb olur. Toksinin qusdurucu təsiri ehtimal ki, bağirsaqların selikli qişasındakı reseptorlar vasitəsilə qəbul edilən qıcığın mərkəzi sinir sistemində qusma mərkəzini oyandırması ilə əlaqədardır.

